
समर न्यूज | नई दिल्ली

लोकसभा में लोक परीक्षा से 
जुड़े मौजूदा कानून में बदलाव के 
लिए पेश संशोधन विधेयक पर 
जारी गतिरोध समाप्त हो गया है। 
लोकसभा अध्यक्ष ओम बिरला की 
पहल के बाद सत्ता पक्ष और विपक्ष 
के प्रमुख दल मंगलवार से लोक 
परीक्षा (अनुचित साधन निवारण) 
संशोधन विधेयक-2026 पर विस्तृत 
चर्चा के लिए सहमत हो गए हैं।
केंद्र सरकार ने सोमवार को 
सार्वजनिक परीक्षा (अनुचित साधनों 
की रोकथाम) संशोधन विधेयक, 
2026 लोकसभा में पेश किया। 
केंद्रीय राज्य मंत्री जितेंद्र सिंह ने यह 
विधेयक सदन में रखा। प्रस्तावित 
संशोधन के तहत पेपर लीक, नकल, 
संगठित परीक्षा माफिया और अन्य 
अनुचित गतिविधियों पर कड़ी 
कार्रवाई का प्रावधान किया गया है। 
विधेयक में अधिकतम सजा पांच 
साल से बढ़ाकर 10 साल तक करने 
और जुर्माना 50 लाख रुपये तक 

करने का प्रस्ताव है। वहीं, संगठित 
अपराध से जुड़े मामलों में न्यूनतम 
सजा सात साल और अधिकतम 
जुर्माना 10 करोड़ रुपये तक करने 
का प्रस्ताव रखा गया है। इसके 
अलावा ऐसे मामलों की सुनवाई 
के लिए विशेष फास्ट ट्रैक अदालतें 
बनाने का भी प्रावधान है।
नीट प्रश्नपत्र लीक के खिलाफ 
प्रदर्शन कर रहे छात्रों पर कथित 
पुलिस कार्रवाई को लेकर विपक्ष के 
हंगामे के कारण चर्चा नहीं हो सकी। 
कांग्रेस, समाजवादी पार्टी और अन्य 

विपक्षी दलों के सांसद गृह मंत्री अमित 
शाह से सदन में बयान देने की मांग 
करते रहे। हंगामे के चलते लोकसभा 
की कार्यवाही चार बार स्थगित करनी 
पड़ी और अंततः मंगलवार सुबह 
11 बजे तक के लिए टाल दी गई। 
कार्यवाही शुरू होते ही विपक्षी सांसद 
बैनर लेकर सदन के बीचोंबीच 
पहुंच गए और छात्रों पर कथित 
लाठीचार्ज तथा पैलेट गन के 
इस्तेमाल के खिलाफ नारेबाजी की। 
कांग्रेस अध्यक्ष मल्लिकार्जुन खरगे ने 
कहा कि विपक्ष चर्चा से पीछे नहीं 

हट रहा, लेकिन सरकार को पुलिस 
कार्रवाई पर जवाब देना होगा। कांग्रेस 
महासचिव केसी वेणुगोपाल ने पूछा 
कि प्रदर्शनकारियों के खिलाफ बल 
प्रयोग का आदेश किसने दिया।
गतिरोध दूर करने के लिए लोकसभा 
अध्यक्ष ओम बिरला ने विभिन्न दलों 
के सदन नेताओं से बातचीत की। 
उन्होंने कहा कि यह विषय करोड़ों 
विद्यार्थियों, युवाओं और प्रतियोगी 
परीक्षाओं की पारदर्शिता से जुड़ा है, 
इसलिए इस पर व्यापक और सार्थक 
चर्चा आवश्यक है। इसके बाद सत्ता 
पक्ष और विपक्ष मंगलवार से विधेयक 

पर चर्चा के लिए तैयार हो गए। 
चर्चा के दौरान विभिन्न दल इसके 
प्रावधानों पर सुझाव और संशोधन 
रख सकेंगे। सरकार इनका जवाब 
देगी, जिसके बाद विधेयक को सदन 
की स्वीकृति के लिए रखा जाएगा। 
विधेयक का उद्देश्य सार्वजनिक 
परीक्षाओं में प्रश्नपत्र लीक, नकल, 
संगठित परीक्षा गिरोह और अन्य 
अनुचित साधनों पर प्रभावी रोक 
लगाना है। स्पीकर की पहल को 
संसदीय संवाद और सहमति का 
सकारात्मक उदाहरण माना जा  
रहा है।

ग्रुप एडिटर : अर्शदीप सिंह समर

नेपाल में एमबीएस प्रश्नपत्र लीक 
के खिलाफ सड़कों पर उतरे छात्र

103 करोड़ के बिल घोटाले में ईडी की कार्रवाई ईशा ने स्वर्ण तो मनु ने कांस्य पर साधा निशाना

पंजाब के मुद्दों पर पीएम मोदी से की चर्चा 
बलूच लड़ाकों ने सेना के काफिलों, पुलिस वाहनों, लेवीज स्टेशन और दूरसंचार टावर को बनाया निशाना

पेज 1 एंकर स्टोरी

त्रिभुवन विश्वविद्यालय की 
परीक्षा शुरू होने के पांच मिनट 
बाद व्हाट्सऐप समूह में पहुंचा 
प्रश्नपत्र, एक शिक्षक गिरफ्तार

एजेंसी | काठमांडू

 नेपाल में त्रिभुवन विश्वविद्यालय 
के मास्टर ऑफ बिजनेस स्टडीज 
के प्रथम सत्र का प्रश्नपत्र लीक होने 
के बाद छात्रों का गुस्सा सड़कों पर 
दिखाई दिया। बड़ी संख्या में युवाओं 
ने परीक्षा व्यवस्था की पारदर्शिता 
और सुरक्षा पर सवाल उठाते 
हुए सरकार तथा विश्वविद्यालय 
प्रशासन के खिलाफ प्रदर्शन किया।
नेपाल पुलिस ने प्रश्नपत्र प्रसारित 
करने के आरोप में एक व्यक्ति 
को गिरफ्तार किया है। पुलिस के 
अनुसार आरोपी की पहचान संदीप 
सिंह के रूप में हुई है, जिन्हें छात्र 
‘सुलब सर’ के नाम से जानते हैं। 
वह काठमांडू के हिमालय कॉलेज 
और केएमसी कॉलेज में पढ़ाते हैं।
बताया गया है कि एमबीएस प्रथम 

सत्र की परीक्षा 24 जुलाई को 
आयोजित हुई थी। परीक्षा शुरू 
होने के करीब पांच मिनट बाद ही 
प्रश्नपत्र की पीडीएफ एक व्हाट्सऐप 
समूह में प्रसारित हो गई। समूह में 
एक हजार से अधिक सदस्य जुड़े 
हुए थे। मामले का खुलासा तब 
हुआ, जब एक छात्र ने व्हाट्सऐप 
बातचीत के स्क्रीनशॉट सामाजिक 
माध्यम पर साझा कर दिए। सामने 
आए स्क्रीनशॉट में ‘सुलब सर’ 
नाम से सुरक्षित एक संपर्क द्वारा 
प्रश्नपत्र साझा किया गया था। इसके 
बाद एक छात्र ने प्रश्नों के उत्तर 
भेजने का अनुरोध किया। आरोप है 
कि बाद में परीक्षा के प्रश्नों का 16 
पृष्ठों का हस्तलिखित समाधान भी 
समूह में साझा किया गया।
नेपाल पुलिस के साइबर ब्यूरो ने 
आरोपी को भक्तपुर से गिरफ्तार 
किया है। उसके खिलाफ शिक्षा 
अधिनियम, 1971 के अंतर्गत 
परीक्षा की गोपनीयता भंग करने के 
आरोपों की जांच की जा रही है।

एजेंसी | इंदौर

प्रवर्तन निदेशालय (ईडी) ने इंदौर 
नगर निगम (आईएमसी) के 
103.42 करोड़ रुपए के फर्जी बिल 
घोटाले में बड़ी कार्रवाई करते हुए 32 
आरोपियों के खिलाफ 20,000 से 
अधिक पन्नों की विस्तृत प्रॉसिक्यूशन 
कंप्लेंट (पीसी) दायर की है। इंदौर 
स्थित ईडी के सब-जोनल कार्यालय 
ने धन शोधन निवारण अधिनियम 
(पीएमएलए) के तहत इंदौर की 
विशेष पीएमएलए अदालत में यह 
अभियोजन शिकायत प्रस्तुत की।

आरोपियों में घोटाले से लाभान्वित 
ठेकेदार, इंदौर नगर निगम के 
अधिकारी, लोकल फंड ऑडिट 
एवं रेसिडेंट ऑडिट कार्यालय के 
अधिकारी तथा अन्य निजी व्यक्ति 
शामिल हैं। इस सुनियोजित साजिश 
के जरिए नगर निगम के खजाने 
से लगभग 103.42 करोड़ रुपये 
का सार्वजनिक धन धोखाधड़ी से 
निकाल लिया गया।  जांच के दौरान 
ईडी ने कुल 20 स्थानों पर तलाशी 
अभियान चलाया। इस कार्रवाई में 
लगभग 22.04 करोड़ रुपये की 
संपत्तियां जब्त की गईं।

एजेंसी | नई दिल्ली

भारत की उदीयमान निशानेबाज ईशा 
सिंह ने सोमवार को आईएसएसएफ 
विश्व कप की महिलाओं की 25 
मीटर पिस्टल स्पर्धा में शानदार 
प्रदर्शन करते हुए स्वर्ण पदक जीत 
लिया। ओलंपिक पदक विजेता मनु 
भाकर ने इसी स्पर्धा में कांस्य पदक 
हासिल किया। 
इस तरह भारत ने एक ही स्पर्धा में 
दो पदक अपने नाम किए। 21 वर्षीय 
ईशा सिंह ने फाइनल में बेहतरीन 

निशानेबाजी करते हुए 40 अंक बनाए 
और शीर्ष स्थान हासिल किया। पेरिस 
ओलंपिक 2024 में दो कांस्य पदक 
जीतने वाली मनु भाकर ने शूटऑफ 
में जीत दर्ज कर कांस्य पदक अपने 
नाम किया। मनु ने फाइनल में कुल 
28 अंक बनाए।
भारतीय निशानेबाजों ने क्वालिफाइंग 
दौर से ही अपना दबदबा कायम 
रखा। मनु भाकर ने 586 अंक 
बनाकर क्वालिफाइंग में पहला स्थान 
हासिल किया, जबकि ईशा सिंह 585 
अंक के साथ दूसरे स्थान पर रहीं। 

एजेंसी | चंडीगढ़

भाजपा पंजाब के प्रदेश अध्यक्ष 
केवल सिंह ढिल्लों ने नई दिल्ली 
में प्रधानमंत्री नरेंद्र मोदी से विस्तृत 
मुलाकात की। इस अवसर पर पंजाब 
के सर्वांगीण विकास, राज्य के लोगों 
के कल्याण और उज्ज्वल भविष्य से 
जुड़े महत्वपूर्ण विषयों पर विस्तार से 
चर्चा हुई। इस मुलाकात के दौरान 
प्रदेश अध्यक्ष ढिल्लों ने पंजाब 
की वर्तमान स्थिति, अर्थव्यवस्था, 
उद्योग, किसानों एवं मजदूरों की 
समस्याओं, युवाओं के भविष्य, 
कानून-व्यवस्था, गैंगस्टरवाद 
सहित कई अन्य महत्वपूर्ण मुद्दों को 
प्रधानमंत्री के समक्ष रखा।
इस मुलाकात के संबंध में ढिल्लों 
ने कहा कि आज की बैठक अत्यंत 
सार्थक और सकारात्मक माहौल में 
हुई तथा प्रधानमंत्री ने उनकी पूरी 
बात गंभीरता से सुनी। उन्होंने कहा 
कि प्रधानमंत्री नरेंद्र मोदी पंजाब को 
लेकर अत्यंत चिंतित हैं और राज्य 
की वर्तमान परिस्थितियों से भली-
भांति परिचित हैं। बातचीत के दौरान 
प्रधानमंत्री ने पंजाब में एक कार्यकर्ता 
के रूप में अपने अनुभवों को भी 
साझा किया। ढिल्लों ने कहा कि 
देश के सर्वोच्च पद पर आसीन होने 

के बावजूद प्रधानमंत्री मोदी आज 
भी पंजाब की जमीनी हकीकत से 
जुड़े हुए हैं। ढिल्लों ने बताया कि 
उन्होंने प्रधानमंत्री के साथ किसानों 
और मजदूरों के कल्याण, राज्य में 
उद्योगों के विस्तार, नए निवेश को 
आकर्षित करने तथा पंजाब को एक 
बार फिर देश का प्रमुख औद्योगिक 
केंद्र बनाने के लिए विशेष योजनाओं 
पर चर्चा की, ताकि राज्य के युवाओं 
का भविष्य सुरक्षित किया जा सके।
उन्होंने कहा कि जिस प्रकार 
प्रधानमंत्री नरेंद्र मोदी के नेतृत्व 
में पहले गुजरात और बाद में पूरे 
देश ने विकास और प्रगति के नए 
आयाम स्थापित किए, उसी प्रकार 
अब पंजाब को भी भारतीय जनता 
पार्टी की डबल इंजन सरकार की 
आवश्यकता है, ताकि राज्य भी 
विकास की नई ऊंचाइयों को प्राप्त 
कर सके।

न्यूज ब्रीफ

समर न्यूज | क्वेटा 

पाकिस्तान के बलूचिस्तान प्रांत के 
कई जिलों में सशस्त्र बलूच लड़ाकों 
ने सुरक्षा बलों, सैन्य काफिलों और 
सरकारी प्रतिष्ठानों को निशाना 
बनाकर सिलसिलेवार हमले किए। 
स्थानीय मीडिया रिपोर्टों में इन 
घटनाओं के दौरान कई सुरक्षाकर्मियों 
के मारे जाने और बड़ी संख्या में 
वाहनों को आग लगाने का दावा 
किया गया है। हालांकि, पाकिस्तानी 
प्रशासन ने हताहतों की आधिकारिक 
संख्या की पुष्टि नहीं की है। रिपोर्ट 
के अनुसार चागई जिले के नोकचाह 

इलाके में खनिज लेकर जा रहे 
वाहनों के एक काफिले पर गोलीबारी 
की गई। हमलावरों ने कथित रूप से 
कई वाहनों को कब्जे में लेने के बाद 
आग के हवाले कर दिया। यह घटना 
बलूच लिबरेशन आर्मी की ओर से 
घोषित तथाकथित आर्थिक नाकेबंदी 
के बीच सामने आई है।
स्थानीय समाचार माध्यम ‘द 
बलूचिस्तान पोस्ट’ ने दावा किया 
है कि नाकेबंदी की घोषणा के बाद 
प्रमुख राजमार्गों पर गतिविधियां 
प्रभावित हुई हैं और अब तक 200 
से अधिक वाहनों को जलाया जा 
चुका है। इन दावों की स्वतंत्र रूप 

से पुष्टि नहीं हो सकी है।
एक अन्य घटना में नोश्की की ओर 
जा रहे पाकिस्तानी सेना के बड़े 
काफिले पर एन-40 राजमार्ग के 
किली बट्टो इलाके के पास हमला 
किया गया। काफिले में बुलेटप्रूफ 
वाहन और पुलिस बल भी शामिल 

था। हमले में कई जवानों के हताहत 
होने की खबर है। 
डिप्टी कमिश्नर की सुरक्षा में तैनात 
पुलिस वाहन भी हमले की चपेट में 
आया, लेकिन अधिकारी के सुरक्षित 
होने की सूचना दी गई है। हर्नाई जिले 
के जिंदा पीर इलाके में हथियारबंद 

लड़ाकों ने राजमार्ग अवरुद्ध कर 
वाहनों की तलाशी ली। बाद में 
विस्फोटकों से डेलकोना लेवीज 
स्टेशन और पान घर इलाके में स्थित 
एक दूरसंचार टावर को उड़ा दिया 
गया। 
कोहलू जिले के हसरी क्षेत्र में 
आतंकवाद निरोधक बल के जवानों 
पर भी हमला होने की सूचना है। 
वहीं खारान जिले के ताजीना इलाके 
में चल रहे सैन्य अभियान के दौरान 
सुरक्षा बलों पर मोर्टार दागे गए। 
रिपोर्टों में दावा किया गया है कि 
हमले के बाद सुरक्षा बलों को पीछे 
हटना पड़ा।

स्कूली शिक्षा में देश का अग्रणी राज्य बना पंजाब: सीएम भगवंत मान
प्राथमिक स्कूल में पांच करोड़ रुपये की लागत से बने नए ब्लॉक का मुख्यमंत्री ने किया उद्घाटन

समर न्यूज |  लुधियाना

•पंजाब के मुख्यमंत्री भगवंत सिंह 
मान ने आज कहा कि उनकी 
सरकार द्वारा सरकारी स्कूलों को 
मजबूत करने, शिक्षा के बुनियादी 
ढांचे के आधुनिकीकरण और 
शिक्षकों के प्रशिक्षण में लगातार 
किए जा रहे निवेश ने राज्य को 
स्कूल शिक्षा के क्षेत्र में देश का 
सबसे अग्रणी राज्य बना दिया है।
यहाँ सरकारी प्राथमिक स्कूल, 
लोहारा में पाँच करोड़ रुपये की 
लागत से बने ‘वर्धमान ब्लॉक’ 
का उद्घाटन करते हुए मुख्यमंत्री ने 
कहा कि नीट, जे.ई.ई. और पंजाब 
राज्य टैलेंट सर्च परीक्षा जैसी 
प्रतियोगी परीक्षाओं में सरकारी 
स्कूलों के विद्यार्थियों की शानदार 
सफलता सरकार के शिक्षा सुधारों 
के दूरगामी प्रभाव को दर्शाती है। 

उन्होंने दोहराया कि गरीबी समाप्त 
करने और आने वाली पीढ़ियों को 
सशक्त बनाने के लिए शिक्षा ही 
सबसे शक्तिशाली साधन है।
सरकारी प्राथमिक स्कूल में नए 
ब्लॉक का उद्घाटन करने के बाद 
सभा को संबोधित करते हुए 
मुख्यमंत्री भगवंत सिंह मान ने 
कहा, “यह नया ब्लॉक पाँच करोड़ 
रुपये की लागत से तैयार किया 
गया है। इसका पूरा खर्च वर्धमान 
टेक्सटाइल समूह ने वहन किया है, 

जिसके लिए मैं समूह के नेतृत्व का 
तहेदिल से धन्यवाद करता हूँ। इस 
नए ब्लॉक में विद्यार्थियों के लिए 
फर्नीचर सहित 18 कक्षाएँ तथा 
शिक्षकों के लिए तीन कमरे बनाए 
गए हैं।
मुख्यमंत्री ने कहा, “वर्धमान 
टेक्सटाइल समूह विशेष रूप 
से सरकारी स्कूलों के शैक्षणिक 
बुनियादी ढांचे को मजबूत करने 
में महत्वपूर्ण योगदान दे रहा है। 
इस समूह ने लोहारा, ग्यासपुरा, 

कासाबाद, लाडोवाल, सेखेवाल 
और अन्य सरकारी स्कूलों में 
भी भवनों का निर्माण कराया है। 
कोई भी मुफ्त सुविधा या रियायत 
राज्य से गरीबी अथवा अन्य 
सामाजिक बुराइयों को समाप्त नहीं 
कर सकती, बल्कि शिक्षा ही वह 
कुंजी है, जो लोगों के जीवन स्तर 
को ऊँचा उठाकर उन्हें गरीबी के 
दलदल से बाहर निकाल सकती 
है। उन्होंने कहा, “सरकार के 
अथक प्रयासों के कारण पंजाब 
प्राथमिक और मिडिल स्कूल शिक्षा 
में केरल, महाराष्ट्र और दिल्ली को 
पीछे छोड़कर पहले स्थान पर पहुँच 
गया है। राज्य सरकार ने प्राथमिक 
और मिडिल स्कूल शिक्षा का स्तर 
ऊँचा उठाया है, व्यवस्था को 
मजबूत किया है, स्मार्ट क्लासरूम 
शुरू किए हैं और शिक्षकों को 
उन्नत प्रशिक्षण प्रदान किया है। 

इन प्रयासों के परिणामस्वरूप 
पंजाब स्कूल शिक्षा के क्षेत्र में 
शानदार प्रदर्शन कर रहा है और 
भारत सरकार की प्रमुख संस्था 
नीति आयोग द्वारा जारी नवीनतम 
आँकड़े दर्शाते हैं कि पंजाब ने 
प्राथमिक और मिडिल स्कूल शिक्षा 
में केरल, महाराष्ट्र और दिल्ली को 
पीछे छोड़कर पहला स्थान हासिल 
किया है।
मुख्यमंत्री ने कहा, “पिछले चार 
वर्षों से राज्य सरकार ने शिक्षकों 
के प्रशिक्षण, आधुनिक शिक्षण 
पद्धतियों और स्मार्ट क्लासरूम पर 
विशेष ध्यान केंद्रित किया है और 
आज पंजाब शीर्ष पर खड़ा है। 
पहले केरल पहले स्थान पर था, 
लेकिन अब पंजाब ने बड़े अंतर से 
नंबर एक का दर्जा हासिल किया 
है। आने वाले समय में भी ऐसे 
और प्रयास किए जाएंगे।

नीट पेपर लीक मामले की सुनवाई 
के लिए गठित राउज एवेन्यू की 
विशेष त्वरित अदालत में सोमवार 
को पहले ही दिन कार्यवाही टल गई। 
सुनवाई के दौरान केंद्रीय जांच ब्यूरो 
की ओर से कोई सरकारी वकील 
उपस्थित नहीं हुआ। 
इसके बाद अदालत ने अभियोजन 
निदेशक को सीबीआई का पक्ष रखने 
के लिए सरकारी वकील नियुक्त 
करने का निर्देश दिया। अदालत ने 
आरोपी दिनेश बिवाल और विकास 
बिवाल की जमानत याचिकाओं 
पर सुनवाई 3 अगस्त तक स्थगित 
कर दी। दोनों आरोपियों की ओर से 
अधिवक्ता एपी सिंह अदालत में पेश 
हुए। यह सार्वजनिक परीक्षा अनुचित 
साधन रोकथाम अधिनियम, 2024 
के तहत गठित विशेष त्वरित 
अदालत में नीट पेपर लीक मामले 
की पहली सुनवाई थी। 
अब इस मामले से जुड़े सभी 
मुकदमों की सुनवाई इसी अदालत 
में की जाएगी। प्रधानमंत्री नरेंद्र 
मोदी ने 23 जुलाई को नीट पेपर 
लीक मामले पर अपने पहले 
सामाजिक माध्यम संदेश में दोषियों 
के खिलाफ तेज कार्रवाई के लिए 
त्वरित अदालतें बनाने की घोषणा 
की थी। इसके बाद 26 जुलाई को 
जारी एक अन्य संदेश में भी उन्होंने 

कहा था कि मामले की शीघ्र सुनवाई 
और दोषियों को दंड दिलाने के लिए 
विशेष अदालतों का गठन किया 
गया है। सीबीआई इस मामले में 
अब तक 13 आरोपियों को गिरफ्तार 
कर चुकी है। सभी आरोपी 6 अगस्त 
तक न्यायिक हिरासत में हैं। जांच 
एजेंसी ने 12 मई को एक सरकारी 
अधिकारी की शिकायत के आधार 
पर प्राथमिकी दर्ज की थी। सीबीआई 
के अनुसार प्रश्नपत्र लीक का कथित 
नेटवर्क शुभम खैरनार, यश यादव, 
मांगीलाल बिंवाल, विकास बिंवाल 
और दिनेश बिवाल तक फैला हुआ 
था। जांच में मांगीलाल के मोबाइल 
फोन से लीक प्रश्नपत्र बरामद होने 
का दावा किया गया है।
आरोप है कि मांगीलाल ने अपने बेटे 
विकास के लिए नीट का प्रश्नपत्र 
खरीदने के उद्देश्य से शुभम खैरनार 
से संपर्क किया था। विकास ने 
जांच में बताया कि उसकी पहचान 
यश यादव से राजस्थान के सीकर 
में कोचिंग के दौरान हुई थी और 
प्रश्नपत्र का सौदा 10 लाख रुपये में 
किया गया था। जांच एजेंसी का दावा 
है कि प्रश्नपत्र पहले शुभम खैरनार 
से यश यादव, फिर मांगीलाल, 
विकास और बाद में दिनेश बिवाल 
तक पहुंचा। सीबीआई ने यह भी 
आरोप लगाया है कि मांगीलाल ने 
अन्य अभ्यर्थियों को 12 लाख रुपये 
लेकर प्रश्नपत्र बेचा था।

गुरुग्राम | गुरुग्राम के मेदांता 
अस्पताल में भर्ती सामाजिक 
एवं पर्यावरण कार्यकर्ता सोनम 
वांगचुक सोमवार को डिस्चार्ज हो 
गए। दोपहर 1:45 बजे अस्पताल 
से छुट्टी मिलने के बाद वह अपनी 
पत्नी डॉ. गीतांजलि के साथ 
दिल्ली के राजघाट पहुंचे और 
महात्मा गांधी को श्रद्धांजलि दी। 
वांगचुक ने कहा, "मैं देश को 
बताना चाहता हूं कि बापू का 
दिखाया रास्ता आज भी उतना 
ही सही और प्रासंगिक है, जितना 
100 साल पहले था। 

असम| असम के आईआईटी 
गुवाहाटी कैंपस में थर्ड ईयर के 
एक बी.टेक छात्र की बिल्डिंग 
से गिरकर मौत हो गई। छात्र 
ओडिशा का रहने वाला था। घटना 
रविवार की है। पुलिस ने बताया 
कि मामले की जांच की जा रही 
है और आत्महत्या की आशंका से 
भी इनकार नहीं किया जा सकता। 
आईआईटी गुवाहाटी ने कहा कि 
वह जांच में पुलिस का पूरा सहयोग 
कर रहा है। संस्थान द्वारा छात्र के 
परिजनों से संपर्क कर उन्हें हर 
संभव सहायता दी जा रही है।

राजकोट| दुबई से मुंबई जा रही 
इंडिगो की उड़ान आईजीओ-
1452 के कार्गो हिस्से में धुआं 
दिखाई देने के बाद विमान को 
राजकोट हवाई अड्डे पर आपात 
स्थिति में उतारा गया। विमान में 
चालक दल सहित 194 लोग 
सवार थे, जिन्हें सुरक्षित बाहर 
निकाल लिया गया। हवाई अड्डा 
निदेशक के अनुसार दोपहर 2:45 
बजे आपात स्थिति घोषित की गई 
और विमान ने 3:27 बजे सुरक्षित 
लैंडिंग की। प्रारंभिक जांच में आग 
की पुष्टि नहीं हुई है। विमान की 
जांच के बाद ही उसे दोबारा उड़ान 
की अनुमति दी जाएगी।

महाराष्ट्र| महाराष्ट्र के अहिल्यानगर 
जिले में नीट में कम अंक आने से 
परेशान एक छात्रा ने फांसी लगाकर 
आत्महत्या कर ली। जलालपुर गांव 
की रहने वाली अंकिता सांगले को 
परीक्षा में 720 में से 166 अंक मिले 
थे। परिवार के मुताबिक, वह रिजल्ट 
के बाद से तनाव में थी। शनिवार 
शाम उसका शव घर में मिला। 
पुलिस को मौके से मराठी में लिखा 
एक सुसाइड नोट मिला है। इसमें 
अंकिता ने लिखा- मेरी मौत के लिए 
कोई जिम्मेदार नहीं है। उसने अपने 
भाई से माता-पिता का ख्याल रखने 
की भी अपील की है।

अस्पताल से छुट्‌टी मिलते 
राजघाट पहंुचे वांगचुक

आईआईटी गुवाहाटी में 
बिल्डिंग से गिरा छात्र

इंडिगो फ्लाइट की आपात 
लैंडिंग, यात्री सुरक्षित 

महाराष्ट्र में नीट छात्रा 
ने की खुदकुशी

एग्जीक्यूटिव एडिटर : नितिन उपमन्यु

संसद में लोक परीक्षा संशोधन विधेयक 
पर गतिरोध समाप्त, आज से होगी चर्चा 

फास्ट ट्रैक कोर्ट में टली 
नीट मामले की सुनवाई 

केवल सिंह ढिल्लों ने पीएम 
मोदी से की मुलाकात 

बलूचिस्तान में पाक सुरक्षा बलों हमले, 200 से अधिक वाहन स्वाहा

छात्रों पर कार्रवाई के मुद्दे पर अड़ा विपक्ष
विपक्षी सांसदों ने संसद भवन के मकर द्वार के बाहर भी प्रदर्शन किया। उन्होंने 
नीट प्रश्नपत्र लीक मामले, छात्रों पर कथित लाठीचार्ज और पैलेट गन के 
इस्तेमाल को लेकर सरकार के खिलाफ नारे लगाए। विपक्ष का कहना है कि 
परीक्षा व्यवस्था में सुधार के साथ प्रदर्शनकारियों के अधिकारों और पुलिस 
की जवाबदेही पर भी चर्चा होनी चाहिए। सरकार ने कहा कि वह हर मुद्दे पर 
नियमों के तहत चर्चा के लिए तैयार है, लेकिन पहले सदन को व्यवस्थित 
रूप से चलने दिया जाना चाहिए। दोनों पक्षों के अपने रुख पर कायम रहने 
के कारण लोकसभा के साथ राज्यसभा में भी कई बार कार्यवाही स्थगित हुई।

गतिरोध के कारण लोकसभा की कार्यवाही चार बार स्थगित, विधेयक पर चर्चा मंगलवार को संभव


